
				Hantuutaa fi Illeentii

			

		

		
			
				Daadhii Amooshaa

				Ollaawwan kan ta’an hantuuta takkaa fi Illeentii tokko tuu turani. Gannis seenaa akka jiruu dha. Baayyee dilallaa’a (qorra). Bubbeenis ni bubbisa. Yeroo akkanaa kana garuu Illeentichi ganama irraa eegalee uffata halkaniitiin of maree midijjaa cinaa taa’aa oola. Hantuutittiin garuu ijoollee isheetii fi ofiif nyaata bilcheesiti.

				Ijoolleen ishee irriibarraa yoo ka’an barii dhaan (ganamaan) cirreen akka bira gahu (dhaqabu) gooti. Waqitileen midhaan walitti qabamu kan eegale dhiheenya kanatti dha. Nyaata

				(soorata) barbaachisu haala salphaa ta’een qonna naannootti argamu irraa walitti

				qabachuu ni dandeessi. Illeentiin garuu kan jiraatu kophaadhuma isaati. Hantuutittiin garuu ijoollee ishee shanan waliini dha kan jiraattu.

				Dhirsi ishee jalaa du’eera. Ijoollee ishee kophaadhuma guddisuu qabdi. Yeroo hunda waa’ee du’iitii dhirsaa yoo hodeessitu gadda guddaatuu itti dhagahama. Kan jalaa du’e ganna darbee dha. Roobni cimaa ta’e eega roobeen booda lagni guute,manni isaanii galoodhaan yoo guutamuuf jedhu; dhirsi፣ ishee fi ijoollee isaa balaa galoo jalaa baraaruuf jecha; karaa (fuula) lagaa jijjiiruuf qofforuu (qotuu) eegale. Haa ta’u malee tasuma galoon (lola’aa) dhufee akka obombolleetti waaqatti ol ka’uun dhirsa ishee fudhatee sokke/deeme/.

				Hantuutittii; firootaa fi hiriyoota isaanii dabalatanii baayyee gaddan. Yeroo san

				irraa eegalee ijoollee ishee kophaa dhuma guddisuun dirqama isheet ta’e. Baayyee cimtuu waan taateef itti

				gaafatummaa abbaas ta’e kan haadha haala gaariidhaan keessa bahuurra jirti

				Gaafa ta’e guyyaa tokko midhaan mana keessa jiru xiqqoo ta’uu isaa agarte. Waan kana ta‘eef midhaan gannaaf ta’u kuufachuun qaba jettee murteesite. “Yeroo ammaa kanarraa eegalee boqonnaa malee, alkanii fi guyyaan hojjadha. Midhaan waqitilee gannaatiif ta’uu kuufadha“ jettee kaate. Kuusaa midhaanitiif kan ta’u

				gootara lama hojjatte (ijaarte).

				Yeroo gabaabaa keessatti woggaa tokko

				guutuudhaaf kan gahu midhaan guurtee

				kuufatte. Obbo illeentiin garuu dhibahaa/dadhabaa (kan hojii hin jalanne/ ta’uu hin hafu. Waa’e yeroo dhufuu homaa yaade hin beeku. Akasumaayyuu ta‘ee ollaan isaa wanta gootu (hojjatu) irratti ni taphata (ni baaca). Guyyaa tokko garuu walitti dhufan.

				Obbo illeentiin dinqisiifamaa ishee ilaalaa “dhagahi mee ! maalifii dha kan akkannatti

				dadhabduu?“ jedheeni tapha fakkeesuun.“ Amma yoo ta’e midhaan akkuma garatti

				(barbadametti) kan argamuu dha. Xaaritii

				kamiyyuu malee fi dadhabii; fagoo osoo hindeemin eenyumtuu midhaan barbaade ni argata. Maalii dhaaf dhamaataa?“ jechuun ija tuffiitiin ilaale.

				Antuutittiin dubbatee amma fixutti obsaan dhageefatte. Dafqa ishee addarraa haxaawatte. “jaalatamaa ollaa koo፣ waa’ee gorsa keetitiif sin galateefadha. Wanti dubbatte sirrii dha. Ati gamnaa fi colledha- ilma colleetii fi gamnaati. .... Yeroo dhufu ilaalchisee garuu kan homaa dhimma hin qabne ta’uu hin qabdu.

				“Wanta nyaannu yoo qabachuu banne hoo፣beelli yoo dhufe hoo---„ dubbattee osoo hin xummurin illeentichi ahaa-haa jechuun sagalee olqabee kolfuun dubbii ishee jalaa kute. “Jaalatamtuu Hantuutaa! isa hirraafadhu! Kuni hunduu gamachuunii fi quufni sitti hinmulatuu?“ jechuu dhaan ciraa (eegee Fardaa irraa

				maaxxamee kan hojjatamu) of harkaatti qabee juru asii fi achii sochoosuu (waraaqsuu) eegale.

				Hantuutittiin homaa osoo itti hin fakaatiin „Abootiwwan keenya

				„Hin dhufuu dhiiftee ni dhufaas yaadi jedhuu turani“ Adeemsa yeroo keessatti wanti hin jijjiramne hin jiru. Wanta fulduratti dhufu

				walumaan ilaala“ jetteenii deemte.

				Hantuutittiin ni xaarti; ni dadhabdi. Obbo

				Illeentiin garuu irriibarraa barfatee ka’uus midijjaa cinaa taa’ee abiddaa hoo’ifata.Yoo beela’e gara bosonaa deemeet nyaata. Eega nyaateen booda battalumatti siree isaa keessa seenee maramee ciisa. Waqitiin arfaasa

				akkanatti darbe. Gannis xumuramaa jira. 

			

		

		
			
				Hantuutittiin akkuma jette waqitileen

				jijjiirame. Hoo’inni aduu kan danda’amu hin taane. Hoo’iinni baayyee dabale. Kanarra kan caalu immo bosonnichii nyaata kamiyyuu biqilchuu dadhabuu isaati dha. Wanta nyaatan barbaaduuf karaa dheeraa deemuun yeroo barbaachisuu tuu dhufe. Kunis yoo ta’u garuu kan abdii nama kutachiisu ture. Obbo

				illeentiinis beela’uu eegale.

				Hantuutittiin dhamaatii fi dadhabbii meeqaan midhaan kuufatte kana ijoollee ishee waliin taate gamachuu dhaan soorachaa/nyaachaa/ turte.

				Obbo Illeentiin guyyaa gaaf tokkoo soorata /nyaata/ barbaachaa mana isaatii bahe. Sa’a hedduu dhaf karaa dheeraa fagaatee

				deemuun gumaa ocholoonii /baaqilaaba/ takka illee argachuu hin dandeenye. Hoo’ina

				qilleensatiin golgola’ee፣ dadhabbii dhaan

				tittitimmuu (dadarbamuu) fi beelaan

				hubamee (cinqamee) gara manaatti deebi’e. Mana gahuu dhaa yoo xiqqoon isaa hafu

				yaadni ta’e itti dhufe. Wanta Yaade kanaan garuu batalummatti qaaniin itti dhagahame. Kan yaade Hantuutittii bira deemee nyaata /soorata/ akka kennituuf kadhachuu ture.

				Hantuutittiin yoo midhaan guurratu

				(funaannattu) akkamitti gadi ishee xiqqeessee ilalaa akka ture yaadate. Akkam godhee

				gaafachuu akka danda’u yaadachuuf xiqqoo turee,fala ( mala) gaarii argate. Illeentii

				biroo fakkaatee mana ishee dhaquu barbaade. Keessummaa biyya fagoo ta‘e irraa akka dhufe of fakkeesse. Yaada guddicha kanaan ofumaafuu dinqisiifame. Battalumatti karoora isaa

				hojiidhaan raawwachuuf sochii eegale.

				Hantuutittiin akka isa hin beekne bifa isaa of jijjiiruu qaba.

				Ganama san bariin ka’uun uffata isa uffate. Kan uffate garuu kan xuraa’e፣uffata moofaa ture. Iddoo areeda isaa irratti areeda sobaa ofitti maxanse፣kana booda gara mana hantuutittiit deeme.

				Mana Hantuutittii akkuma gaheen sagalee isaa jijjiiruun „Iddoo fagoo ta’e irraa kan

				dhufnee፣ nu‘i karaa deemtootaa፣

				beelofnee waan jirruuf adraa waaqa uumaa jettanii waana nyaanu nuuf kennaa“ jechuun kadhate.

				Hantuutittiinis “ iddoo fagoo dhaa dhuftanii? nama gadisiisa፣ seenaa፣ manni kan keesanii dhaa. Ammuman waan nyaatan isiniif

				dhiheessaa.›› Jette.

				Obbo Illeentiin Hantuutittii akka mookse

				amanuun gammachuu dhaan gadi taa’e.

				Hantuutittiin gaafii eegaltee ‹‹sila ta’ee biyya kamii dhaa dhuftanii? kuni biyyi midhaan hin jirree eessa dha jiraa? Bayyee waan rakkatan fakkaattuu››. Jechaa.

				Obbo Illeentiin areeda isaa akka tuttuquu godhaa,oftuuluu dhaan ‘‘maal jedhee

				akkan dubbadhu hin beeku፣biyya illee waan beektan natti hin fakkaatu. Kan jiraannu fiixee addunyaati. Osoo roobni roobee jiraatee፣ biqiltuuwwan osoo daraaranii jiraatanii፣

				rakkoon kamiyyuu nu hin qunamu፣ beelanis hin dararamnuu turre.,, 

				Hantuutittiin dubbicha addaan kuttee 

				“qabadhaa! nyaadhaa!,, jechaa haala

				tasgabeessuutiin jilba isaa akka tuquu goote.Obbo Illeentiin nyaatee eega quufeen booda galateefatee deemuuf qopha’ee.

				‘‘Giiftii too...‹‹ jedhee ol ka’e.“Akkam turaa malee! fokkisaa /qaanii/ dha.Buna daffisaan jiraa bar. Osoo hin dhugin immoo hin deemtan›› jettee garaa diddaatiin dubbatte.

				Obbo Illeentiin naamusaan morma gadi jallisee /qabatee/ “isinan galateeffadha. quufe፣nagahe፣ intala too‹‹. jedhe.“Hin ta’u turaa malee!›› jetteenii hanga illeentichi deebi’ee gadi taa’utti Hantuutittiin eegde.

				Bunni duraa (abool) akkuma dhugeen

				batalumatti lammafaan abiddarra godhame (dhaabame). Kana jidduutti Obbo Illeentiin osoo homaa hin qaana’in ‹‹ ani iddoon dhufe san jiruu fi jireenyi keenya akksuma ... ››jechuun dubbii yoo eegalu፤

				Hantuutittiin haasawa isaa addaan kutuu dhaan ‹‹yaa waaqa nu huumtee jirtaa፣amma kaa nigaha. Fagoo dhaa mitii kan dhuftan፣ baayyee dadhabdani...›› Illeentiin ariitii dhaan mormee ‹‹ayye amma dadhabbii kiyya irraa boqadhe›› jedhe.

				Abshaalittiin Hantuutaa morma ishee sosochoofte፣‹‹anii adeemsa karaa irra

				dhuftanii jechuu kiyyaa miti. Sababni dadhabbii keessanii tasa waan biroo ta’uu mala. Sammuu keessani kan isin rakkise... na dhagahi sin

				gorsaa. Waa’ee boruu yaaduunis፣hojii

				hojjachuunis sirra eegama jira. Dhidhiphadhu jechuu kiyyasii miti፣haa ta’u malee dursitee yaaduun sirra jira.››jetteeni. 

				Obbo Illeentiin amma qalbiidhaan ishee ilaalaa akka hubate beeke. Sodaadhaan /qaanii dhaan/ lafti baqaqxee osoo isa liqimsitee jaalate.

				Hantuutittiin akka isa ta’e kan beekte akkuma dhufee balbala irra gaheen ture. ‹‹Jaalatamaa oollaa koo; midhaanan kuufadhe baayyee waan ta’eef anaa fi ijoollee kiyya irraa ni hafa. Amma waqitileen azmaraa itti aanu dhufutti nu gaha. Atis dhuftee nu waliin nyaachuu ni dandeessa. San booda want ta’uu malu kan beeku kan nu huume duwwaa dha›› jechuun jajjabeesite.

				‹‹Waa’ee gara fuladuraa yaaduu dhiisuun kiyyaa gowwummaa ture. Amma sirraa

				baradhee jira.Yeroo ammaa kana irraa eegalee gamnan ta‘a››jedhe Illeentichi xiqqoo sagalee isaa akka ol kaasuu godhee.

				Yeroo san irraa eegalee innis akkuma ishee cimaa (jabaa) ta’e.

				Galata (Wulataa) 

			

		

		
			
				Daadhii Amooshaa

			

		

		
			
				Daadhii Amooshaa

			

		

		
			
				Galata (Wulataa) 

				Yeroo dheeraa ta‘e dura magaala xiqqoo takka keessatti kan jiraatu daldalaa tokkotuu ture. Maqaan daldalaa kanaas Haabtee jedhama. Homaa wanti ittiin jibbamuu qabu yoo jiraachuu baate illee garuu, mataa ofii kan jaalatuu fi doqanaa (osoo qabuu kennuu hin fedhu) ta’uu dhaan kan beekamee dha. Yeroo hunda kan yaadu akkam godhee qabeenya isaa akka guddisu malee, guyyaa dhuuma tokko ‹‹wantin qabu hundi kan nagahuu dha! kan nu huumeen

				galateefaadha›› kan jedhu jechi afaan isaatii baahee hin beeku.

				Gaafa ta’e keessaa guyyaa tokko kophaa isaa karaa irra deemaa osoo jiruu kan maallaqa keessa godhatutuu korojoon kiisii xiqqaa ta’e tuu jalaa bada. Korojoo keessa qarshii kuma tokko (qar.1000) ta‘utuu jiraa ture. Sababa kanaan magaalattiin xiqqoon tuni

				raafamte (onkoramte). Innis osoo walirraa hin kutin arabasoo; abaarsa itti fufe. Ta’u illee qarshii kuma tokkoo kana (qar.1000) argachuu hin dandeenye. Garuu obbo Haabteen ‹‹ maallaqa kana namni argee naa fide walakkaa (gartokkee) isaa ni fudhata››

				jechuun wulataa (galata dadhabbii) isaa akka kafalamuuf beeksisee jira.

				Iwunatuun qotee bulaa dha. Ganama barii haadha manaa (warraa) fi ijoollee isaa waliin gara iddoo qonna isaa deema. Guyyaa guutuu hojjachaa oolnii gara manaatti kan deebi’an eega dhiittee dhaan boodaa. Qabeenyi isaan qaban xiqqaa ta’u illee; wanta qabaniin

				galata keeti jedhanii kan jiraatani dha. Eebifamtoota ta’uun isaanii kan itti dhagahamuu yoo ta’an,hunda caalaa immoo wanta kan isaanii hintaane tokkooyuu warra hin barbaannee dha.

				Waarii (galgala) tokko Iwunatuu fi haadha manaa (warraa) isaa ta’anii hojii irraa gara manaa deebi’aa osoo jiranuu fulduraa isaanitti wanti xiqqoo gurraacha ta’e tokko lafatti kufeet argu. Maal ta’a laata waliin jechaa lafaa fuudhan. Korojoo dha. Bananii yoo ilaalan

				maallaqatuu keessaa jira. Maallaqa isaanii kan hinta’in kana

				korojoo keessaa baasanii lakaa’uu hin barbaanne. Korojoo kana iddoo dhuma argan sanitti dhiisanii deemuus hin barbaanne. Namni biroo kan doqnaa ta’e akka hin fudhanne sodaachaa. Kanaafuu, waannumaa hundaafuu fuudhanii gara mana isaanii deemuuf

				murteesan.

				Iddoo qe‘ee isaanii akkuma gahaniin; obbo Haabtee jalaa akka

				maallaqni bade ni dhagahu. Iwunatuunii fi haati manaa isaa gara mana obbo Haabtee deemuun maallaqini bade argamuu isaa oduu dansaa (gaarii) ta’e kana gurra isaa buusu. Obbo Haabteen

				korojichaa yeroo argu gammachuu dhaan irraa fuudhee batalumatti maallaqicha lakaa’uu eegale. kan jalaa bade qarshiin kumni tokko (qar.1000) akkuma jirutti jira.‹‹maallaqa kiyya argee namni naa fide (deebise) walakkaa isaa ni fudhata,, jechuun wulataa (galata dadhbbii) nama sanii kafaltii waadaa galee ture san ni yaadate. Haa ta’u malee haaluma waadaa galeen kafaluu hin barbaanne. Batalu-matti maal godhuu akka qabu yaadachaa; 

				‘‘dhagahi Iwunatuu kana keessa maallaqini jiru qarshii dhibba-shan (qar.500) duwwaa dha. Maallaqini najalaa badee ture garuu qarshii kuma tokkoo (qar.1000) dha. Kanaafuu...“ jedhe Obbo Haabteen bifa so-sodaachisuutiin.

				Iwunatuun ni nahe; achumaan dinqisiifachaa; kanaafuu maarree?! ‘‘jechuun gaafate. „Kanaafuu wanti wayyaa’u maallaqa hundumaa naaf kennii dha. Kuni ta’uu baannan garuu waajjira polisiitan

				deemaa“ jedheeni.

				‘‘yoo barbaadde gara mana murtiit deemna. waanan argadha

				akkuma jiruttii dha kanan fidee dhufe.Korojoo keessa

				maallaqini meeqa akka jiru illee hin lakkoofne „ jichaa tasgaba’uu dhaan dubbate.Wal-hordofanii gara mana murtii deemuun abbaa murtii biratti dhihaatani.

				Abbaan murtii gamnaa fi hubatanii nama qulquleesaa itti deeman turani. Jara lachuu qalbii dhaan sirriitti hubatanii ilaaluun dhimma isaanii dhageefatani.

				“Tole obbo Haabtee qarshii kuma tokko(qar.1000) dhaa mitii kan isin jalaa badee?„ jechuu dhaan abbaan murtii gaafatani. 

			

		

	
		
			[image: ]
		

	
		
			[image: ]
		

		
			
				„Eeyyeni! Sirrii dha! Shakkii malee... qarshii kuma tokko (qar.1000) dha“ jedhe obbo Haabteen ca-cabaqaa. “Dansaa (gaarii) dha„ jechuun abbaan murtii “korojoo kana keessa kan jiru garuu qarshii dhibba shan (qar.500) duwwaa dha. Kana jechuun immoo guyyaa san korojoowwan badan lama turan jennee akka yaadnuu nu

				dirqisiisa. Kanaafuu koroojoon kuni kan nama biraati dha jechuu dha. Waan kana ta’eef korojoon maallaqicha waliin lafatti bu’ee

				argame kuni warra argatee obbo Iwunatuu fi haadha manaa

				(warraa) isaatiif kennama“ jechuun murteesanii korojichi Obbo Iwunatuu dhaaf kennamee.

				„Isin obbo Haabteen immoo amma korojoon keessan argamutti barbaadaa“ jechaa murtii kennan. Abbaan murtiis obbo Haabteen akka soban, isaaniif galee jira.

